
					Gwirwyd y dudalen hon
Un diwrnod cafodd hyd i nifer o gregin
gwynion yr oedd rhywun wedi eu taflu wrth
ochr y ffordd tu allan i lidiart yr ardd, a
chasglodd Huw nhw ac aeth a hwy i'r ty gan
feddwl cael chwareu â hwy, ond pan welodd
ei fodryb y cregin gwynion dywedodd wrtho,—

“Rhaid i chi fynd a rheina yn ’i hola, Huw,
fynna i ddim rhyw ’nialwch fel ’na yn y ty, mi
ydach chi ’ch hun yn gneyd digon o lanast heb
ddwad a phetha fel’na yma. Cerwch a nhw i'r
lôn mewn munud.”

Yr oedd Huw wedi hoffi y cregin yn fawr,
ac wedi meddwl cael difyrru ei hun hefo nhw;
a phan glywodd ei fodryb yn ei ddwrdio anghofiodd 
ei fod wedi addaw wrth ei fam fod yn
hogyn da, a meddai, gan luchio y cregin wrth
draed ei fodryb,—

“Hen ddynes galed ydych chi. Dydw i
ddim yn ych caru chi ddim mymryn. Chai i
ddim byd ginoch chi.”

A rhedodd allan o'r ty ac ar hyd llwybr yr
ardd i'r ffordd heb wybod i ba gyfeiriad yr elai,
yn hanner dall gan y dagrau oedd yn llifo o’i
lygaid. O’r diwedd safodd bron wedi colli ei
anadl, a chafodd ei fod yn yr hen fynwent yn
ymyl gardd ei dad. Pan welodd y llecyn lle
yr oedd y blodau yn tyfu'n wyllt yn awr, daeth
rhyw ddychryn trwy ei galon. Yr oedd wedi
bod yn fachgen drwg, wedi dweyd geiriau câs
wth eì fodryb, ni chai fyned i’r nefoedd at ei
fam, ac yr oedd arno eisieu mynd mwy nag
erioed. Taflodd ei hun ar ei wyneb i ganol y
blodau gan waeddi,—

“O mam, mam, mam, pam ddaruch chi fynd
i'r nefoedd?” Cusanai y blodau y pen bychan
tywyll yn eu canol, ac atebai yr adar ocheneid-

